
   Килтен

   Иосиф Трер | Сăвă

   Кил умĕнчи лаштра йăмра

Пуçне сулларĕ тухăçа,

Ял хушшинчи ват куками

Пил пачĕ ĕмĕр манайми.

Çут сывлăмпа ура йĕпенчĕ,

Килтен тухсан хĕвел хĕрелчĕ.



Шур хурăнсемччĕ айлăмра —

Тухаяс çук çав манăçа.

Шур пир пек выргрĕ çул йĕрри —

Асра юлан чăваш тĕрри.

Шур хурăнсен сăнне манмарăм,

Чăваш хĕрне асран ямарăм.



Ак çӳлĕ-çӳлĕ сăрт умра,

Ват хурама шăлать пуçа.

Ун куштăрханă ват алли

Ачашлăх пулчĕ ман валли.

Тен, çавăнпа кăштах хурлантăм,

Чĕр куççуле тытса тăмарăм.



Сăртран çеç антăм, çырмара

Çиçет, çиет тăр шыв куçа.

Тăван çăлкуçăм чĕр шывне

Ĕçсе вăй илтĕм аттенне.

Çав вăй инçе çулта сыхларĕ,

Киле килме чуна упрарĕ.

  